
Aspace Gipuzkoaren
ibilbidea erakusgai
Aspace Gipuzkoa elkarteak 50 urte egin ditu, eta bere ibilbidea
azaltzen duen erakusketa jarri dute Tolosako kultur etxean 

Iñigo Terradillos Gaztañaga 

Aspace Gipuzkoak 50 urte bete
ditu, eta urteurren borobila kon-
tua hartuta, bost hamarkadetan
egindako ibilbidea azaltzen
duen erakusketa ibiltaria osatu
du. Erakusketa hainbat herritan
izan da, eta iragan ostiralaz ge-
roztik Tolosako kultur etxean
dago. Bertan izango da hilaren
28ra arte. Ibilbidea ikustarazteaz
gain, Gipuzkoako gizarteari es-
kerrak ematea ere badela erakus-
ketaren helburua azaldu dute.

Orona Fundazioa izan da era-
kusketaren kolaboratzaile nagu-
sia, 50 urte inklusioa bermatzen

da izenburua, eta 24 panelen bi-
tartez, modu didaktiko eta peda-
gogikoan garun-paralisia duten
pertsonen errealitatea, beren in-
gurune pertsonal eta familiarra
eta elkartea erakusten eta balio-
esten dituzten balioak azaltzen
ditu. Aspace Gipuzkoa zer den,
bere lau interes-taldeek (erabil-
tzaileak, familiak, profesionalak
eta boluntarioak) duten garran-
tzia, elkarteak lurraldean duen
eragina, eskaintzen dituen zerbi-
tzuak eta historia ezagutzeko au-
kera ematen du. 

Bestalde, elkartea kokatua da-
goen Gipuzkoako udalerri bakoi-
tzeko zentro eta ikastetxeek be-

ren panela egin dute, elkarteari
eta haren helburuei dagokien gai
bat ardatz hartuta, tartean, Tolo-
sako Herrikide ikastetxeak.

Olatz Peon Tolosa alkateak As-
pace Gipuzkoaren ibilbide luzea
eta denbora honetan egindako
lana balioan jarri eta eskertu du
erakusketa ibiltariaren irekie-
ran. «Elkarbizitza eta integrazioa
oinarri, herritarrak sentsibiliza-
tzeko lan mardula egin du elkar-
teak bai Tolosan, eta baita Gi-
puzkoako lurralde osoan ere, gi-
zarte kohesionatuagoa baten
alde» esan du eta sentsibilizazio-
aren bidean lanean jarraitzeko
beharra ere azpimarratu du, per-

Aspace Gipuzkoaren erakusketaren irekiera ekitaldiko une bat. I.T. 

tsonen ongizatearen eta inklu-
sioaren alde. 

TXIKITATIK ESKUBIDE GUZTIAK
Rosa Iglesias Aspace Gipuzkoa-
ko lehendakariordeak, bere alde-
tik, batez ere elkartea sortu zuten
familiak omentzeko asmoz osa-
tu dutela erakusketa nabarmen-
du du. «50 urte darama elkarteak
garun-paralisia duten pertsonen
alde lanean, euren bizi kalitatea
hobetzeko, eta txikitatik eskubi-
de guztiak izan ditzaten». Behar
bereziak dituzten seme-alabak
zituzten familiak elkartu egin zi-
ren eta horrela sortu zuten elkar-
tea, «esfortzu handiz». «Gaur

egun, zorionez, beste momentu
batean gaude, hitzarmenak egin
baitira erakundeekin eta horri
esker Aspace gaur egun dena iza-
tera iritsi da». Garun-paralisia
duten 492 pertsonari ematen die
arreta Aspacek, 361 profesional
eta 126 boluntariorekin. Elkarte-
ak lurraldeko 11 udalerritan ba-
natuta 15 zentro ditu, eta modu
horretan, aukera ematen die
arreta familiei euren etxeetatik
ahalik eta hurbilen dagoen zen-
troan zerbitzua jasotzeko.

Urriaren 8an Aspace Eguna
egingo dute Donostian, erakus-
keta ibiltariarekin egindako he-
rriz herriko ibilbidea borobilduz.

ZUZENKETA
Ugane auzoa Tolosako auzoa da,
eta ez Ikaztegietakoa atzo ATARIA

egunkarian zehazten zen mo-
duan. Barkatu eragozpenak.

Orte, Peon, Monje eta Murgiondo,  ‘Ez gaude bakarrik’ irudiaren aurrean. I.T.

Alzheimerra gizarteratzeko
hainbat ekitaldi izango dira
I. Terradillos Gaztañaga 

Osasunaren Mundu Erakundeak
(OME) aldarrikatutako Alzhei-
merraren Munduko Egunaren
harira, hainbat ekitaldi antolatu
dituzte, alzheimerra eta beste de-
mentzia motak gizarteratu eta
gaixotasuna pairatzen dutenei
babesa erakusteko.

Alzheimerra eta beste demen-
tzia motak dituzten Tolosaldeko
gaixoez eta senideez osatutako
elkartea da Buru Bihotzez, eta
bertako lehendakaria da Mertxe
Orte. «Erakundeek ematen digu-

ten laguntzari esker, alzheimerra
eta beste dementziaren bat duten
Tolosaldeko familiei laguntza
ematen jarraitzen dugu, eta gure-
ra etorri nahi duten guztiek ateak
zabalik dituzte», esan du.

Bi lerrotan egiten dute lan be-
reziki. Batetik, hamabostean
behin biltzen dira familiak elkar-
laguntza taldean psikologo bate-
kin, eta aurten sustatu nahi du-
ten arreta psikologiko pertsonali-
zatua ere badute, «bereziki gaizki
pasatzen ari diren familiei zuzen-
dua». Bestetik, Dementzia Bizi-
tzen izeneko programa dute. Pasa

den urtean jarri zuten martxan
Inmakulada Lanbide ikastolare-
kin batera; «Programa berria da
eta oso ondo funtzionatu du; gai-
xoaren bizi istorioa jasotzen dute
eta horren arabera ematen dute
zerbitzua». Bertan izena emateko
aukera dagoela oraindik gogora-
tu dute.

Elkarteko familiek formakun-
tza ere jasotzen dute, Inmakula-
da ikastetxearen babesarekin.
«Gaixotasunaren inguruan for-
matzea da helburua, gehiago bal-
din badakigu gaixoa hobe zaindu
ahalko dugulako».

Ana Mari Monje Inmakulada
Lanbide Ikastolako zuzendariak
esan duenez, familiei eskaintzen
zaien babes pertsonalizatua in-
dartu asmo dute, «eskaera gero
eta handiagoa baita». Bestalde,
iaz abiarazi zuten Dementzia Bi-
zitzen programak izan dituen on-
dorioak aurkeztu eta familien es-
perientziak entzuteko aukera
izango da hilaren 28an, 18:00etan
Tolosako kultur etxean.

Buru Bihotzez elkarteak Osaki-
detzaren lana eta babesa ere es-
kertu du. Hain justu, Osakidetza-
rekin eta Tolosako Udalarekin el-
karlanean antolatuta,  hainbat
ekitaldi izango dira gaur.
08:30etik 11:00etara dementzia-

ren inguruko informazioa eman-
go dute Tolosako anbulatorioan;
16:30etik 18:00etara memoriare-
kin lotutako haurrentzako jola-
sak egingo dituzte Trianguloan,
eta 17:00etan, dementziaren in-
guruko hitzaldia izango da Maria
Camara neurologoaren eskutik,
Harizpe jubilatuen elkartean. 

Olatz Peon Tolosako alkateak
esan du «gizarte osoari» eragiten
dion gaixotasuna dela Alzheime-
rra. «Dementzia motarik ohikoe-
na da, 40.000 pertsona baino
gehiagori eragiten dio Euskadin,
eta 700 familia ingururi Tolosal-
dean. Horregatik, ezinbestekoa
da erakundeen, eragileen, ikaste-
txeen eta herritarren artean el-
karlanean aritzea, estigmak atze-
an utziko dituen Tolosa inklusi-
boago eta solidarioago baten
alde, herritarren kontzientziazio-
an aurrera egiteko, betiere, kalte-
tuen eta haien senideen bizi-kali-
tatea hobetzeko helburuarekin».



Abendura bitarteko
kultur eskaintza 
prest dute Tolosan 
Kultur emanaldietarako sarrerak nahiz zinema 
bonuak eskuragarri daude; kultur etxeko tailerretan 
eta gazte ikastaroetan ere izena eman daiteke 

Erredakzioa Tolosa

Zinemarekin hasi da Tolosan
abendura bitarteko kultur pro-
gramazioa. Zinemaz gain, haur,
gazte zein helduentzat 18 ekital-
di eskainiko dituzte, tartean, Me-
canoren Tributo emanaldia,
Potx eta Lotx pailazoen edota
Ene Kantak taldearen haur eki-
taldiak, Jon Maia edota Olatz
Salvadorren kontzertuak, Sex
sua musikala, Basotik itsasora
2.0 dantza emanaldia edota Ver-
de Prato tolosarraren kontzer-
tua. 

Leidorren eta Topic-en eskai-
niko dituzte emanaldi horiek,
eta ezinbestekoa izango da au-
rrez sarrera eskuratzea, Kutxa-
banken bitartez edota Tolosako
Ekinbide Etxearen webgunean
(Cittolosa.com). 

Era berean, 2022ko bigarren
seihilekorako zine bonuak ere
eskuragarri daude. Abenduaren
31 bitarte helduei zein haurrei
zuzendutako edozein zine saio-
tan erabili daitezke, estreinaldie-
tan izan ezik. Bonu bakoitzare-
kin saioko gehienez bi sarrera es-
kuratu ahal izango dira. Horrela,
10, 20 edo 30 saiotarako bonuak
izango dira aukeran, eta Kutxa-
banken bidez erosi ahalko dira.

Aipatzekoa da Leidor aretoak
itxura berritua duela, eszenato-
kiko lurra eta aretoko 165 eserle-

ku berritu baititu Tolosako Uda-
lak «bertaratzen den orori, kali-
tatezko emanaldia eskaintzeaz
gain, kalitatezko azpiegitura eta
zerbitzuak eskaintzeko». 

MATRIKULATZEKO AUKERA
Bestalde, zabalik dago Tolosako
kultur etxeko tailerretan izena
emateko epea. Iazko ikasleek
matrikula egiteko aukera izan
ondoren, ikasle berrien txanda
izango da hilaren 23a arte. 

Aurten ere tailer eskaintza za-
bala izango da; aukera desberdi-
nen artean, besteak beste, an-
tzerkia, argazkigintza, balleta
edota marrazketa tailerrak egon-
go dira. Taldeak gutxienez zortzi
lagunekoak izango dira eta plaza

kopurua baino eskaera gehiago
jasotzen dituzten ikastaroetan
matrikula eskubidea zozketa bi-
dez erabakiko da.

Kultur Etxeko tailerrekin bate-
ra, halaber, gazte ikastaroetan
izena emateko epea ere zabaldu
dute, plazak bete arte. Ikastaro
hauek urritik abendura bitarte
eskainiko dira euskara hutsean
eta 16 eta 35 urte bitarteko herri-
tarrentzat. Kasu honetan, komi-
kigintza, sare sozialetarako ar-
gazkigintza eta joskintza izango
dira lehen hiruhilekoan eskaini-
ko diren ikastaroak.

Bi kasuetarako online egin be-
harko dira izen emateak, eta in-
formaziorako 943 67 03 83 zen-
bakira deitu ahalko da.

Tolosako Leidor aretoak itxura berritua du. ATARIA

Ikastaroetan
izena emateko
aukera zabalik
Erredakzioa Amasa-Villabona

Amasa-Villabonako Udalak
«adin tarte guztietako herrita-
rrentzat sormena, ongizatea eta
garapen pertsonala sustatzera
bideratutako» kultur ikastaroen
eskaintza zabala antolatu du.
Herriko etxe guztietara esku
orria banatuko dute ikastaroen
berri emanaz, Villabona.eus
webgunean eta udaleko sare so-
zialetan ere jaso ahal da ikastaro-
en inguruko informazioa. 

Ikasturte osoko hamar ikasta-
ro eta udazkenean eskainiko di-
ren beste bi ikastaro laburragoek

osatuko dute eskaintza. Egur
lanketa, altzarien zaharberri-
tzea, pintura, haurren eskula-
nak, funky, balleta, antzerkia
edota joskintza dira eskainiko di-
tuztenak. 

Kultur ikastaroen eskaintza
pandemiaren aurreko normalta-
sun egoerara itzuli dela nabar-
mendu dute udal arduradunek,
«bai ikastaroen aniztasunean,
baita areto, gela eta aforoetan
ere».

Izen emateak Villabona.eus
webgunean egongo den formu-
larioa betez egin beharko dira,
hilaren 30a baino lehen.

Yoga eta pilatesen
aritzeko aukera
dute herritarrek
Erredakzioa Bidania-Goiatz

Bidania-Goiazko Udalak pilates
eta yoga egiteko aukera eskaini-
ko du ikasturte honetan. Yoga
urriaren 5ean hasiko lukete eta
martxoren 29ra arte luzatuko li-
tzateke. Pilates, berriz, martxoa-
ren 3an hasi eta martxoaren 27an
bukatuko da. 

Yoga asteazkenetan izango da
balio anitzeko gelan, eta
14:30etik 15:45era. Ikasturtea 90
euro ordainduko da. Izena ema-
tea urriaren 3a baino lehen egin

beharko da 943 68 11 28 telefono-
an, saiaz@saiaz.eus helbidera
idatzita edo Whatsapp bidez 646
478 414.

Pilates egiteko eguna astelehe-
na izango da. Eskolan egingo
dute 19:00etatik 20:00etara, eta
ikasturtearen kostua 120 euro-
koa izango da. Izena emateko
epea hilaren 26an amaituko da. 

Bien kasuan, ordainketa Bida-
nia-Goiazko Udaleko kontu zen-
bakian egin beharko da, eta ize-
na ematen dutenei  jakinaraziko
zaie zenbakia.

Martin 
Tolosa Tolosa

Irailaren 20 an hil zen, 82 urte zituela,
Elizakoak eta Aita Santuaren
Bedeinkapena hartu ondoren.

- Goian bego -
Bere emaztea: Adolfina Garmendia; alabak: Goretti eta Aitor, Leire

eta Felix, Ainara eta Angel; bilobak: Aiora, Oier, Urko, Adei, Natale,
Nazan;  anai-arrebak: Gregorio (†), Dolox (†) eta Martín, Rosalía eta
Manolo, Bartolo (†) eta Cristina, Carmen (†) eta Fernando, Ana eta Paco ;
ezkon anai-arrebak,  ilobak, lehengusuak eta gainerako ahaideak.

Haren arimaren alde, otoitz bat eskatzen dizuete eta arren etor
zaiteztela, ASTEAZKENEAN arratsaldeko ZAZPIETAN, Ibarrako SAN
BARTOLOME parrokian, izango den hiletara. Aldez aurretik, mila esker.

IBARRA, 2022ko irailaren 21ean

Oharra: Gorputz beila Tolosako ORIA BEILATOKIAN egongo da,
ASTEAZKENA goizeko 12:00ak arte.

Martin 
Tolosa Tolosa

Tolosatar ilobak.

IBARRA, 2022ko irailaren 21ean

Maitasunez, beti gogoratuko zaitugu.



Badator errimen jaia
Larunbatean, Getxon abiatuko da Bertsolari Txapelketa Nagusia; Unai Mendizabal

zizurkildarra ariko da bertsotan eta Imanol Artola ‘Felix’ gai-jartzaile 

Asier Imaz / Josu Artutxa
Amasa-Villabona

Ekainean aurkeztu zuten, eta
konturatzerako heldu da udaz-
kena, eta horrekin batera,
2022ko Bertsolari Txapelketa
Nagusia. Larunbatean hasiko da
Getxon; finala, berriz, abendua-
ren 18an izango da Iruñeko Nafa-
rroa Arenan. Aurreko astean
egin zuten txapelketaren aur-
kezpen ekitaldia Amasa-Villabo-
nako Behar Zana frontoian. Bea-
triz Egizabal aktoreak egin zi-
tuen gidari lanak, umore tonuz.

Gontzal Agote 2022ko Bertso-
lari Txapelketa Nagusiko talde
antolatzaileko kideari eman zion
hitza lehenik. Azken urteotako
egoera zailaz hitz egin zuen, bai-
ta txapelketa atzeratzeko arra-
zoiaz ere: «Plazarik gabe ez dago
txapelketa ulertzerik, plazak be-
har ditu bertsoak. Kostatu da,
baina, zorionez, berpiztu da ber-
tso plaza: berriro ere bertsola-
riak, zaleak, antolatzaileak, ber-
tso-eskolak jo eta su dabiltza.

Orain bai: egin dezagun txapel-
keta bat ahalik eta ederrena»
azaldu zuen, eta gehitu: «Orain
bai, badira baldintzak txapelke-
taren jiran zazpi lurraldeetan
barna sortzen, kantatzen, ikas-
ten, gozatzen eta goldatzen ibil-
tzeko».

Aurkezpenak asko izan zuen
bertsotik: Irantzu Idoate eta
Maddi Agirre aurtengo Euskal
Herriko Eskolarteko Bertsolari
Txapelketako txapeldunak eta
txapeldunordeak, Iruñerriko
bertso-eskolako Beñat Astizek
eta Lide Arrietak eta Jon Maiak
parte hartu zuten. Txapelketan
parte hartuko duten zenbait ber-
tsolari ere izan ziren aurkezpe-
nean. Bestalde, Beatriz Egizaba-
lek haien lanaren zailtasuna eta
garrantzia azpimarratuta, gai-
jartzaile eta epaile taldeetako
Idoia Anzorandiak eta Nerea
Bruñok ere hartu zuten hitza.

Ostegun iluntzean aurkeztu
zuten 2022ko Bertsolari Txapel-
keta Nagusiko sintonia ere. Ne-
rea Erbiti Iruñeko musikariak

osatu du, eta honako musikarie-
kin eta teknikariekin batera gra-
batu du: Rakel Arbeloa baterian
eta atabalarekin, Xanti Etxebe-
rria kontrabaxuan, Amets Azna-
rez tronboian, Ion Celestino
tronpetan eta Nerea Erbiti aho-
tsa eta panderoan; Josu Marti ar-
duratu da grabaketaz eta Moises
Berdoncesek egin ditu nahaske-
ta eta masterizazioa. 

Halaber, Txapelketa Nagusiko
informazioa jasotzen duen aldiz-
karia deskargatzeko edota ira-
kurtzeko moduan jarri du Ber-
tsozale elkarteak, Bertsozale.eus
webgunean.

GETXON, ESKUALDEKO BI 
Eskualdeak ordezkaritza zabala
izango du aurtengo txapelketan:
bost bertsolari, bi gai-jartzaile
eta epaile bat. Unai Mendizabal
bertsolaria izango da parte har-
tzen lehena. Getxoko saioan
kantatuko du zizurkildarrak;
saio horretako gai-jartzailea
Imanol Artola Felix amezketarra
izango da. Sailkapen fase hone-

Ezkerretik eskuinera, Aitor Mendiluze, Haritz Mujika, Beñat Iguaran eta Unai Mendiluze bertsolariak, eta aldamenean, Imanol Artola ‘Felix’ eta Ion Zaldua gai jartzaile taldeko kideak. J. A.

TXAPELKETA NAGUSIAREN LEHEN FASEA
Irailak 24, larunbata

17:00. Getxoko Muxikebarri zentro-
an. Bertsolariak: Unai Mendizabal,
Agin Laburu, Eneko Lazkoz, Nerea
Elustondo, Oihana Bartra eta Peru
Abarrategi. Gai-jartzailea: Imanol
Artola ‘Felix’.

Irailak 25, igandea

17:00. Arrasateko Amaia udal an-
tzokian. Gorka Pagonabarraga, Iñaki
Apalategi, Joanes Illarregi, Miren
Amuriza, Saioa Alkaiza eta Xabier
Silveira. Gai-jartzailea: Ander Aran-
buru.

Urriak 1, larunbata

17:00. Gotaine-Iribarneko herriko
gelan. Bertsolariak: Oihana Iguaran,
Ane Labaka, Alaia Martin, Nerea
Ibarzabal, Julio Soto eta Patxi Iriart.
Gai-jartzailea: Aritz Bidegain.

Urriak 2, igandea

17:00. Gasteizko Europa biltzar jau-
regiko Maria de Maeztu entzunare-
toan. Bertsolariak: Haritz Mujika,

Amaia Iturriotz, Miren Artetxe, Iban
Urdangarin, Xabat Galletebeitia eta
Manex Agirre. Gai-jartzailea: Oier
Azkarraga.

Urriak 8, larunbata

17:00. Donostiako Victoria Eugenia
antzokian. Bertsolariak: Beñat
Iguaran, Eñaut Martikorena, Onintza
Enbeita, Jone Uria, Maddalen Arza-
llus eta Aitor Etxeberriazarraga. Gai-
jartzailea: Leire Garatxena.

Urriak 9, igandea

17:00. Lizarrako Los Llanos kultur
gunean. Bertsolariak: Aitor Bizkarra,
Asier Azpiroz, Imanol Uria, Iñigo
Mantzizidor Mantxi, Maialen Akizu
eta Unai Gaztelumendi. Gai-jartzai-
lea: Amaiur Lujanbio.

*Saio horietako irabazleak zuzenean
sailkatuko dira finalaurrekoetako le-
henengo itzulira eta gainerakoetatik
13 pasako dira puntuazioaren arabe-
ra. Azaroaren 12an Durangon kanta-
tuko du Aitor Mendiluzek.

tan kantatuko dute Oihana Igua-
ran amasarrak Gotaine-Iribar-
nen, Haritz Mujika asteasuarrak
Gasteizen eta Beñat Iguaran
amasarrak Donostian.

Iruran bizi den Aitor Mendilu-
ze da bigarren kanporaketarako
zuzenean sailkatuta dagoen es-
kualdeko bertsolari bakarra,
2017ko finalean kantatu bai-
tzuen eta txapeldunorde geratu.
Finalaurrekoetako lehen kanpo-
raketan kantatuko du, Duran-
gon, azaroaren 12an.

Bertso saio guztietarako sarre-
rak Bertsosarrerak.eus atarian
daude eskuragai, eta egunean
bertan ere izango dira leihatilan.
Finala, aurten, Iruñeko Nafarroa
Arenara aldatu dute; «finala
Iruñean izateak Iruñerrian eragi-
tea du asmoetako bat».

ESKUALDEKOAK TXAPELKETAN
Gai-jartzaile taldean parte hartu-
ko dute aurten eskualdeko bi la-
gunek: Imanol Artola Felix
amezketarrak eta Ion Zaldua bi-
llabonatarrak. Artola 2015eko

Gipuzkoa Bertsotanen hasi zen
gai-jartzaile eta harrezkero Gi-
puzkoako Txapelketan, Tolosal-
deko sariketetan eta zonaldeko
bertso-saioetan ibili izan da.
Aurten lehenengo aldia izango
du Txapelketa Nagusian: «Gi-
puzkoan orain arte urte mordoa
zeramatzaten hiru lagunek utzi
eta bi berri sartu gara. Aire be-
rriak datoz baita gai-jartzaile tal-
dera ere eta hori onerako izango
da». 

Urte hasieran abiatu zuen bere
lana taldeak eta hilabeteotan
bertsolariei jarriko zaizkien
gaiak pentsatzen jardun dute.
Udatik hona astero biltzen dira
eta saio bakoitzeko gaiak zehaz-
tu eta fintze lanetan ari dira. «Bi-
tarte honetan lanean jarraitzen
dugu eta beti gaude adi gai be-
rriak non topatuko», esan du Ar-
tolak. 

Gaiak asmatzearekin batera,
taldean parte hartzen dutenek,
saioak aurkezteko lana ere har-
tzen dute bere gain. Artolak Txa-
pelketa Nagusiko lehen saioa

aurkeztuko du, larunbatean, Ge-
txon: «Berezia izango da, nire hi-
tzak izango baitira txapelketan
egingo diren lehenak». Lasaita-
suna transmititzea eta egoera
kontrolatzen dutenaren itxura
ematea dira amezketarraren us-
tez, aurkezleak eduki behar di-
tuen dohainak. 

Zalduak esperientzia luzea du
gai-jartzaile taldean, 1999ko He-
rriarteko txapelketaz geroztik ari
da zeregin horretan. «Presio
handirik ez, baina ardura bai
sentitzen dugu. Gaietan ere urte-
en poderioz aldaketak egon dira.
Berritzen saiatzen gara, gure ale-
txoa jartzen», esan du billabona-
tarrak. Aurten, gainera, Nafarroa
Arenako finaleko aurkezleetako
bat izango da Zaldua. «Erronka
handia izango da. Sorpresa izan
zen niretzat eta taldekoek nire-
gan konfiantza hori edukitzea
poztekoa da».

Eskualdeko epaile bakarra Zi-
gor Leunda billabonatarra da.
Gipuzkoako epaile taldean
1999an hasi zen eta Txapelketa

Nagusikoan, berriz, 2009an.
Epaile taldean urtebete inguru
daramate prestaketa lanetan, eta
hileroko maiztasunarekin elkar-
tzen dira. Saio teoriko eta prakti-
koak izaten direla nabarmendu
du Leundak: «Irizpideak egune-
ratu baino, orraztu eta findu egi-
ten ditugu bilera horietan». 

Zeregin horretarako, taldekide
berriak ere batu dira aurten Txa-
pelketa Nagusiko epaile taldera.
«Alderik zailena fase oso batean
zehar, asteburu ezberdinetan,
puntuazio-langari eustea da,
saio bakoitzak izan ditzakeen
eraginak saihestuz», esan du bi-
llabonatarrak. Leunda finaler-
dietako bigarren fasean ariko da
epaile gisa hiru saiotan, Amu-
rrion, Baionan eta Bilbon. 

GIROTZE SAIOA
Harituz bertsozaleen elkargunea
Txapelketa Nagusiaren harira gi-
rotze saioak antolatzen ari da.
Joan den astean, Tolosako Bi-
daiarien Txokoan egin zuten
saio horietako bat. Bihar, berriz,

Altzoko Batzarremuño kultur-
gunean egingo dute girotze
saioa. Lehenengo fasean parte
hartuko duten lau bertsolari ari-
ko dira bertan. Naroa Olano al-
tzotarra ariko da gaiak ematen
eta Haritz Mujika, Oihana Igua-
ran, Unai Mendizabal eta Beñat
Iguaran, berriz, bertsotan. Altzo-
ko Udalaren laguntzaz antolatu
dute bertso saioa. 

Larunbatetik aurrera Txapel-
keta Nagusiaren jarraipena egin
ahal izango dute eskualdeko ber-
tsozaleek TOLOSALDEKO ATARIA-n.
Fase bakoitzeko saioen kronikak
egingo ditu Mikel Artola alegia-
rrak egunkarian eta Ataria.eus-
en atal berezia izango du txapel-
ketak. Aldi berean, Imanol Arto-
la Felix-ek gidatuta (H)ari
Naizela irratsaioan txapelketako
bertsoaldi onenak entzuteko au-
kera izango da. Harituz Tolosal-
deko bertsozaleen elkarguneare-
kin eta Bertsozale Elkartearekin
lankidetzan ariko da TOLOSALDE-
KO ATARIA txapelketaren infor-
mazio eguneratua eskaintzen. 

«Aukera
handiagoa dago
izen berri horiek
gorago iristeko
aurtengoan»

UNAI MENDIZABAL
ZIZURKIL, 1992

Lehenengo aldiz hartuko du parte
Txapelketa Nagusian. «Kontura-
tzerako etorri zait txapelketa, baina
uste dut etxeko lanak eginak ditu-
dala». Gogotsu dago. 

Urtebeteko atzerapenarekin da-
tor hitzordua, baina zizurkildarrak
dio itxaronaldiak ez diola kezkarik
eragin. «Gazteagoei agian eragingo
zien ziklo guztia atzeratu izanak. Ez
dakit nire burua belaunaldi horretan
kokatu behar dudan, nahiz eta nire
lehen txapelketa nagusia izan».

Edizio honetan aldaketa emango
dela sumatzen du: «Aukera han-
diagoa dago izen berri horiek gora-
go iristeko aurtengoan». 

«Inguratzen
nauen horrekiko
dudan begiradaz
kontziente izan
nahi nuke»

OIHANA IGUARAN
AMASA, 1991

Bigarren Txapelketa Nagusia izan-
go du 2022koa. Bertsotan egitea
du helburutzat, «ahal bada bertso-
tan ondo egitea». 

Ez dauka hain neurtua nondik
kantatu nahi duen, tartea utzi nahi
die gaiei eta haiek zabaldutako bi-
deei: «Derrigor eta inkontzienteki
gauden lekutik kantatzen dugu, eta
nahiko nuke inguratzen nauen ho-
rrekiko dudan begiradaz kontziente
izan eta bertatik kantatu». 

Erronka handiak ekarriko ditu
txapelketak amasarraren ustez.
«Krisiak elkar gurutzatzen diren
garaian, bakoitza dagoen tokitik
ekarpena egiten saiatuko da».

«Nik dakidan
moduan egoteak
lagunduko dit
ideiez eta buruz
argi egoten»

HARITZ MUJIKA
ASTEASU, 1995

Lehenengo parte hartzea du Txa-
pelketa Nagusian eta modu jakin
batean bizi nahi du: «Txapelketa ez
da oholtzan bukatzen, hortik kan-
pora ere beldur, zalantza eta urdu-
ritasun asko egoten dira eta horiek
kudeatzen jakin beharra dago. Nik
dakidan moduan egoten jakiteak
lagunduko dit bertsoa ikusten eta
ideiez eta buruz argi egoten». 

Prozesu horren emaitzatzat du
txapelketan lor dezakeen sailkape-
na, eta «bertsotan egitea» du hel-
buru nagusi. Aurrekoetan baino
gehiago prestatu dela aitortu du.
«Gehiago aritu naiz eta bertsoa
gehiagotan ibili dut buruan».  

«Txapelketan
izen emateak
lagundu dit berriro
ere bertsoarekin
adiskidetzen»

BEÑAT IGUARAN
AMASA, 1988

Bigarren Txapelketa Nagusia izan-
go da amasarrarentzat. Gipuzkoa-
ko txapelketan «disgustu» handi
samarra izan zuela aitortu du eta
esan du ordutik bertsoa pixka bat
utzita eduki duela. «Txapelketan
izen emateak lagundu dit berriro
ere bertsoarekin adiskidetzen».  

Ez dio helburu berezirik jarri bere
buruari . «Harituzekin entrenatzen
aritzea niretzako bada nahikoa lor-
pen. Oso gustura ari naiz».  Mo-
mentuko sentsazioen arabera jar-
duten duela dio eta bere onena
ematen saiatuko dela. «Duela bost
urtekoa niretzat oso polita izan zen.
Sentsazioa errepikatu nahi nuke».

«Ez dut presiorik
sentitzen, baina
ardura bai, nire
buruarekiko
ardura batez ere»

AITOR MENDILUZE
IRURA, 1975

Zazpigarren aldia du Txapelketa
Nagusian eta Unai Agirrerekin ba-
tera bera da parte hartzaileetan za-
harrena. Txapeldunorde geratu zen
2017koan. Lekuz kanpo egotearen
sentsazioa izan du azken unera
arte, baina ingurukoek animatuta
izena ematea erabaki du azkenean. 

«Ez dut presiorik sentitzen, bai-
na ardura bai, nire buruarekiko ar-
dura batez ere». Esperientzia alde
duela joango da txapelketara, pos-
turik amestu gabe, bere alea jarri
nahian. «Bertsozaleengan ere be-
girada zabaldu da eta beste gauzak
baloratzen ikasi du. Horrek interes-
garriagoa egiten du gure lana».

BERTSOLARI PARTE HARTZAILEAK

40 postu eta 200
abelburu izango dira
Asteasuko azokan 
Asteasuko Udalak guztia prest du igandeko azokarako;
10:00etan izango da irekiera, eta arroz-esne lehiaketaz
gain, herriko kalabazen erakusketa egingo dute 

esne behiak, ahuntzak,... dene-
tarikoak izango dira. «Gipuzkoa-
ko Astozale elkarteak ere postu
bat izango du, eta astoen erakus-
keta bat ere egongo da», gehitu
du.

Postuei dagokionean, Euskal
Herri osotik jasotzen dituztela
eskaerak, eta aurten 40 postu in-
guru izango dituztela zehaztu du
Bagliettok. Artisau xaboiak, la-
rrua lantzen duen jendea, gazta-
gileak, eztiarekin lan egiten du-
tenak, haurrentzakoak, joskin-
tzatik egiten diren lanak,...
zerrendatu ditu, eta gutxi gora-
behera urterokoak direla argitu
du. 

Azoka eguna izaki, herritarrei
ere deialdia egiten diete parte
hartzeko: «Hemen dauden base-
rritarrek edota merkatariek be-
raien postua jarri dezaten ahale-

gintzen gara, eta horiek ere izan-
go ditugu». Postu batzuk goizez
bakarrik egongo direla nabar-
mendu du, eta beste batzuk goiz
eta arratsalde. 

ARRATSALDEAN, ERROMERIA
Postuez gain, eta hauek ere he-
rritarrei zuzenduta, lehiaketa
bat eta erakusketa bat antolatu
dute. Arroz-esne lehiaketa man-
tentzea erabaki dute, baina bere-
zitasun batekin: «Parte hartzeko
asteasuarra izan beharko da».
Parte hartu nahi dutenek etxean
egin behar dute arroz-esnea, eta
11:00etarako azokan jarriko du-
ten postuan aurkeztu beharko
dute. «Errezeta librea da, bakoi-
tzak bere gaitasun eta elikagai
propioekin egin beharko du»,
esan du teknikariak.

Behin aurkeztutako arroz-

esne guztiak dastatuta,
12:00etan Arroz-esne lehiaketa-
ren sari banaketa egingo dute.

Lehiaketaz gain, herriko kala-
bazen erakusketa egingo dute.
«Urteren batean lehiaketa mo-
duan planteatu izan da, zenek
kalabaza handiagoa ekarri, bai-
na aurten erakusketa moduan
antolatzea erabaki dugu». Kala-
baza mota ezberdinak publikoa-
ri erakustea da helburua. Kala-
baza plazara eraman nahi dute-
nek egunean bertan gerturatu
beharko dute azokara. «Arroz-
esnearen postuaren inguruan
ibiliko gara, eta bertan bilduko
ditugu, eta bertan jarriko ditugu
erakusketarako mahai batzuk»,
azaldu du kultur teknikariak. 

Behin azoka martxan jarrita,
11:00etatik aurrera tripa betetze-
ko aukera izango da. Txekor
errearen pintxoak izango dira
alde batetik, eta bestetik, taloen
postua ere egongo da.

Arratsaldean, berriz, 17:00eta-
tik 19:30ak bitarte egongo da
azoka. Baina, arratsaldean, dan-
tza gogoz denak, azokaz gain
erromeria izango du Asteasuko
trikitilarien eskutik.

Bi urte eta gero, azokarekin
bueltatzea eta aurreko urteetako
erronkei eustea izan dute helbu-
ru Asteasuko Udalean. «Herriko
jendea azokaren zain zegoen, eta
artisauen aldetik ere gogoz dau-
dela ikusi dugu», esan du Baglie-
ttok. 

Eneritz Maiz Etxarri Asteasu

Bi urteko etenaren ostean, buel-
tan da Asteasuko Azoka eguna.
Iraileko azken igandearekin egi-
ten zuten, eta ohiko antolaketa
ereduari eutsiz prestatu dute
aurtengoa ere. Alde batetik ga-
naduaren azoka egongo da, eta
bestetik, artisauen eta elikadura-
ri lotutako postuak izango dira.
Egun osoko festa izango da igan-
dekoa.

10:00etan emango diote ha-
siera azokari eta 14:00ak bitarte
postuz postu ibiltzeko aukera
izango da, eta azokara gertura-
tzen direnek ganaduaren gune-
an ere izango dute zer ikusi: «200
bat animalia bertan izatea au-
rreikusten dugu», dio antolatze
lanetan ari den Asier Baglietto
kultur teknikariak. Larre behiak,

2019an egindako azokan, ganaduaren guneko une bat. IRATI URDALLETA

Alegiako Azokan herritarren postuez
gain, kanpotarrenak ere izango dira

E. Maiz Alegia

Alegian XV. Artisau eta Nekazal
Azoka Berezia egingo dute, igan-
dean, 11:00etatik 14:00etara. Iaz
hamalau bat postu izan baziren,
aurten hogei bat postu jartzea
aurreikusten dute. «Beste urtee-
tan bezala barazkiak, jaki ezber-
dinak, egurra lantzen duena, bi-
txi ezberdinak egiten dituzte-
nak... Ia urterokoak izango dira»,
esan du Monika Atxutegi kultur
teknikariak.

Bestalde, eta urtero moduan,
DBHko ikasleek ikasbidaiarako
dirua ateratzeko postua jarriko
dute, eta goiz pasa egin nahi due-
nak zerbait jan eta edateko auke-
ra izango du azokan bertan. Ta-

loak saltzeko postua ere egongo
da, eta gozorik ere ez da faltako.  

Herriko jendea postuak jartze-
ra animatu dela azaldu du Atxu-
tegik. Hamabi postu herritarrek
jarriko dituzte. Gainerakoak, ba-
tik bat, inguruko herrietatik eto-
rriko direla zehaztu du: Oren-
dain, Amezketa, Legorreta edota
Ibarra. 

HERRITARRAK, PREST
Azokaren izen ematea ireki be-
zala, aurreko urteetan postua ja-
rri izan duten herritarrei deitu
egiten diete Alegian: «Iaz postua
jarri zuten batzuk ezezkoa esan
dute egoera ezberdinengatik, eta
aldiz beste berri batzuk apuntatu
egin dira. Aldatzen joaten dira».

Berezitasun bat ere izango du,
ordea, aurtengo azokak. Orain
artean postuak jartzeko herrita-
rrei zuzendua edo herriarekin lo-
tura zutenei begirakoa izaten
zen, baina aurten izen ematea
irekia egin dute, eta Lizarratik
edo Gabiriatik etorriko dira Ale-
giako azokara postua jartzera.
«Orain artean beti ezetz esan
izan zaie horiei, baina aurten
pixka bat gehiago ireki nahi izan
dugu», argitu du teknikariak.

Iaz, pandemiagatik egoera be-
rezia izanik, neurriak jarri eta
azoka egitea erabaki zuten.
Atxutegik dioenez, «jada urtero-
ko hitzordua da, eta badakigu
egin behar dela. Iaz gustura har-
tu zen, eta aurten ere bai». Gai-

Igandean 11:00etatik 14:00etara egingo dute XV. Artisau eta 
Nekazal Azoka Berezia, eta 20 postu inguru jarriko dituzte

06 TOLOSALDEA GIZARTEA 107.6 fm • Ataria.eus 
ASTEAZKENA, 2022ko irailaren 21a

Iaz Alegian egin zen azokako barazkien postu bat. LEYRE CARRASCO

nera, iazko egoera kontuan izan-
da, aurten errazago antolatu du-
tela aitortu du. 

Herriko plazan sartzea espero
du postu guztiak, baina egural-
diari begira jarrita daude: «Prin-

tzipioz plazan jartzeko asmoa
dugu, eta saiakera hori izango
da, baina eguraldi kaskarra ira-
garrita dago iganderako eta az-
ken momentura arte itxaron be-
harko dugu». 



Maila handiko
saskibaloia ikusteko
aukera, Usabalen 
Ostiraletik igandera bitarte saskibaloiko Emakumezkoen
Euskal Kopa izango da jokoan, IDK Gipuzkoa, Lointek
Gernika Bizkaia eta Kutxabank Araski taldeen artean 

Imanol Garcia Landa Tolosa

Estatuko maila gorenean ari di-
ren IDK Gipuzkoa, Lointek Ger-
nika Bizkaia eta Kutxabank
Araski saskibaloi taldeek euren
artean jokatuko dute Emaku-
mezkoen Euskal Kopa, ostirale-
tik igandera, Tolosako Usabal ki-
roldegian. Maila handiko saski-
baloia ikusteko aukera izango
da, beraz, hiru partiden bitartez:
ostiralean, 19:00etan, IDK Gi-
puzkoa eta Kutxabank Araski
taldeek jokatuko dute norgehia-
goka; larunbatean, 18:00etan,
Kutxabank Araskik eta Lointek
Gernika Bizkaiak, eta igandean,
12:00etan, Lointek Gernika Biz-
kaiak eta IDK Gipuzkoak. Ber-
dinketa izanez gero hiru taldeen
artean, puntuen aldeak erabaki-
ko du zein den irabazlea. Partida
bakoitzeko sarrerak hiru euro
balioko du.

Olatz Peon Tolosako alkateak
nabarmendu du emakumezko-
en txapelketa dela: «Gizarte ber-
dinzaleago baten alde urratsak
ematen jarraitzeko ezinbestekoa
da kirolean emakumezkoen pre-
sentzia areagotu eta ikustaraz-
tea, gure gizartean gizonen eta
emakumeen arteko berdintasun
eza gehien nabarmendu den es-
parruetako bat kirola delako».
Kirol esparrua ere emakumeena
dela gaineratu du: «Horregatik

da garrantzitsua txapelketak an-
tolatu eta horiei sona eta haus-
poa ematea, gazteengan errefe-
rentziazko emakume kirolariak
sustatzeko, kirol praktikan ema-
kumeak funtsezko eragileak ga-
rela aldarrikatzeko, emakumeak
kirolean ere badirela esateko, eta
protagonistak direla ikustarazte-
ko». Bide batez, herritarrak gon-
bidatu ditu asteburuan izango
diren norgehiagokaz gozatzera.

Bere aldetik, Joxe Mari Villa-
nueva Kirol zinegotziak Tolosa-
ko udal gobernuak kirol espa-
rruan dituen lerro estrategikoak
ekarri ditu gogora eta Euskal
Kopa Tolosan egitea udalaren
«konpromiso eta lanaren isla zu-
zena» dela esan du. Bide batez,
eskerrak eman dizkio Euskal Fe-
derazioari Euskal Kopa Usabale-
ra ekartzeagatik, eta TAKE saski-
baloi taldeari antolakuntzan
parte hartzeagatik.

Hain justu, TAKE klubeko Kol-
do Arsuaga presidenteak gogora
ekarri du Emakumezkoen Eus-
kal Kopa Usabalera ekartzeko
aukera sortu zenean, berehala
lanean jarri zirela, eta harrema-
netan jarri zituztela udala eta fe-
derazioa. «Ikusi genuen gure he-
rrian sekulako aukera zela ema-
kumezkoen kirola sustatzeko»,
esan du Arsuagak eta eskertu dio
bai federazioari eta baita udalari
egin duten esfortzuarengatik.

«Hiru talde hauek Tolosara ekar-
tzea aparta da», gaineratu du.
«Tolosan bere garaian apustu
bat egin genuen berdintasuna-
ren eta saskibaloiaren alde. Gure
taldea hasieran mutilezkoena
bakarrik zen, eta orain urte ba-
tzuk hasi ginen emakumeekin
lanean. Gure apustua da emaku-
mezkoen saskibaloiaren alde ari-
tzea, eta gaur egun mutiletan
zein nesketan hainbat talde ditu-
gu». Horrelako txapelketa bat
Usabalen jokatzea TAKE kluba-
rentzat bere saskibaloiari beste
bultzada emateko aukera bat
dela azaldu du. 

Luis Maria Sautu Saskibaloiko
Euskal Federazioko presidentea
ere izan da txapelketaren aur-
kezpenean: «Euskal Kopa nabar-
menenetako bat aurkezteko el-
kartu gara. Lehenbizi, hiru talde
ditugulako maila gorenean, eta
hori erkidego gutxik esan deza-
kete, eta hori dena hiru klubetan
egiten ari diren lan bikainaren-
gatik da. Hiru talde erreferen-
tziazkoak dira estatu mailan, eta
oso balorazio handia dute saski-
baloi munduan. Partida oso inte-
resgarriak ikusiko ditugula ziur
nago». Hiru klubetan entrena-
tzaileak emakumezkoak direla
azpimarratu du: «Pauso oso ga-
rrantzitsua da emakumearen
promoziorako kirolean, eta baita
kiroletik kanpo ere».

Tolosako Udaleko, TAKE klubeko, Euskal Federazioko eta kopan parte hartuko duten hiru taldeetako ordezkariak. I.G.L.

Eskualdeko 
13 atleta eta epaile
bat, sarituak

Erredakzioa Tolosa

Gipuzkoako Atletismo Federa-
zioak atletismo gala ospatu zuen
herenegun arratsaldean, lau ur-
tez antolatu gabe egon ondoren.
Urte honetan errekorren bat er-
dietsi duten atletak saritu zituz-
ten bertan. Gala, Tolosa CF-ren
100. urteurrenari keinua eginez,
Tolosan burutu zen, Topic-en.
Ezkurra da federazioaren ikurra,
hori dela eta, 16 eta 18 urtez azpi-
ko errekorra egin dutenek bron-
tzezko ezkurra jaso zuten; 20 eta
23 urtez azpiko errekorra egin
dutenek zilarrezkoa eta errekor
absolutua egiten dutenek urrez-
koa.

Kirol galan hainbat epailek

urrezko eta diamantezko ezku-
rrak jaso zituzten, lan horretan
50 urtez baino gehiago aritzea-
gatik. Tartean, Carlos Lumbreras
tolosarra saritu zuten. Bestalde,
Iraitz Arrospide billabonatarrak
eta Unai Arroyo tolosarrak ere
urrezko ezkurra jaso zuten.

Sarituak ere beste hainbat
atleta izan ziren. Tolosa CF-ko
ondorengoak igo ziren oholtza-
ra: Maria Felisa Okomo, Joseba
Larrauri, Ander Uranga, June
Sudupe, June Lopetegi, Xanet
Zubillaga, Hodei Caballero, Kira
Pascual eta Manex Civico. Reale-
ko eskualdeko bi atleta ere sari-
tuak izan ziren: John Cabang
irurarra eta Ander Martinez de
Rituerto tolosarra.

Gipuzkoako Atletismo Federazioaren galaren une bat. MARIA EUGI

Salgai

Etxebizitza.3 logelako etxebizitza
salgai Anoetako Solkorre kalean. 
Interesa duenak deitu 679 686 981
telefono zenbakira.

Lana

Estetizista.Estetizista bat behar da
Tolosarako. Interesa duenak deitu
625 70 50 62 telefono zenbakira edo
bidali CV-a. 
Banatzailea.TOLOSALDEKOATARIA

egunkaria banatzeko banatzaile bat
behar da Ibarran: egunean 2 ordu,
goizeko ordutegia eta astean 4 egun,
asteartetik ostiralera. Interesatuek
kurrikuluma bidali: banaketa@bide-
ra.eus. Perfila betetzen duten hauta-
gaiekin kontaktuan jarriko gara elka-
rrizketak betetzeko.
Ile-apaintzailea.Ile-apaintzailea 
behar da Tolosarako. Interesa duenak
deitu 688 60 82 40 telefono 
zenbakira edo bidali CV-a.

IRAGARKI LABURRAKIV. San Migel
Xare Irekiaren
finalerdiak,
larunbat
arratsaldean   

Erredakzioa Irura

Larunbatean, irailaren 24an,
17:00etan jokatuko dira Irurako
Ametsa trinketean IV. San Migel
Xare Irekiaren finalerdiak. Le-
hen partida, Larronde-Borteyru
I bikoaren eta Borteyru II- Petri-
sans bikoaren artekoa izango da.
Bigarren partidan, Lopetegi-
Moncada bikoa eta Saint Este-
ben-Driolet bikoa ariko dira nor
baino nor. Horrez gain, larunbat
goizean, 11:00etan, II. Gazteak
Xare Irekiaren ligaxkako 3. jar-
dunaldia jokatuko da, eta fina-
lerdiak erabakiko dira bertan.  



Euskararen presentzia
areagotzeko ekimena

Asier Imaz 

Nire frutak zuretzat kanpaina
aurkeztu dute ekimena sustatu
eta zuzenean aurrera aterako du-
ten protagonistek, fruta-denda-
riek. Ibarra, Tolosa eta Villabo-
nako udalen eta merkatari elkar-
teen izenean, Amaya Doyague
eta Garikoitz Goikoetxeak Gal-
tzaundi eta Uemako kideek azal-
du dutenez, kanpainaren helbu-
ru nagusia fruta-dendetako kar-
teldegietan euskara bermatzea
da: «Horretarako, eta bidea egi-
ten laguntzeko, baliabideak eta
bitartekoak eskaini zaizkie parte
hartzaileei». 

Izan ere, Doyaguek zehaztu
duenez, produktuen etiketak eta
kartel informatiboak banatu diz-

kiete dendariei, elikagaien ondo-
an jar ditzaten. «Kartel oroko-
rrak, berriz, dendak eman beha-
rreko informazioa euskaraz
eman ahal izateko eskaini dira.
Orain, gure fruta eta barazki as-
koren izenak euskaraz ere iraku-
rri ditzakegu».

Garikoitz Goikoetxeak azaldu
duenez, hizkuntza paisaiari ere
garrantzia eman nahi izan zaio
aurkeztu duten kanpainarekin:
«Saltoki bateko erakusleihoko
hizkuntza paisaiak, bezeroak
hizkuntza batean edo bestean
komunikatzera gonbidatzen
ditu. Gure eguneroko erosketak
euskaraz egin ahal izateak, eus-
kara paisaia linguistikoan 
ikusteak, balioan jartzen du eus-
kara. Garrantzitsua da euskarak

geroz eta espazio gehiago har-
tzea».

HERRITARREI BEGIRAKOA
Herritarrek ere kanpainan parte
hartzeko aukera izango dute,
izan ere, urriaren 3tik 28ra, kan-
painan parte hartuko duten 27
saltokietan barazki eta fruta sor-
tak zozketatuko dituzte. Spot bat
ere egin dute, eta Tolosako eta
Villabonako zinema aretoetan
eta sare sozialetan egongo da
ikusgai, baita Ataria.eus-en ere.

Kanpainarekin, herriko salto-
kiek eta kasu honetan fruta-den-
dek gure herriaren garapenean
duten eragina nabarmendu nahi
da, euskararen erabileran ema-
ten ari diren pausoak txalotze-
ko», esan dute.

'Nire frutak zuretzat' kanpaina jarri dute martxan Ibarrako,
Tolosako eta Villabonako 27 fruta eta barazki dendak

Fruta-dendariak, udaletako ordezkariak eta Galtzaundiko eta Uemako kideak, ekimena aurkezten, atzo. A.IMAZ

Deialdiak 

Berrobi. Emakumeen Topaketak
Etxolan,Emakume bidaiariak,
18:00etan.  
Tolosa. Amarozko auzoetxean, ti-
betar katiluen tailerra 17:30ean.
Kontzertua 19:45ean. 
Tolosa. Neguko baratza tailerra. Ne-
guan baratzeari ahalik eta probetxu
gehien ateratzeko landatu daitez-
keen barazkiei buruz hitz egingo
dute, baratze parkean, 18:00etan.
Tolosa. Bizikletak konpontzeko eta
biziberritzeko gurpilgunearen ate
irekiak, 17:00etan.  

Erakusketak

Bedaio. Erresistentzia!eskultura
erakusketa Zaratetxen. Ostirala
18:00etatik 20:00etara, larunbata
11:00etatik 13:00etara eta
18:00etatik 20:00etara, eta igandea
11:00etatik 13:00etara.
Tolosa. KoloreakUxue Lasa Amez-
toyren erakusketa 3 tabernan. 
Hiru dimentsiotako kuadro surrea-
lista gisa sortzen dituen mundu txi-
kiak eta oleoak ur gainean osatzen
dute erakusketa.
Tolosa. 50 urte inklusioa bermatzen
Aspace Gipuzkoaren erakusketa
ibiltaria kultur etxean. Elkarteak
bost hamarkada egin ditu, eta bere
ibilbidea erakusten du erakusketak.

28 KANALA
08:00. 1, 2, 3 hemen da Miru!
11:00. Musika zuzenean
11:30. Gaurkoan Tolosaldetik

17:30. Gaurkoan Tolosaldetik
22:00. Xaka!

FARMAZIAK

Gaur

TOLOSA. Egunekoa. Lourdes Azpi-
roz Galarza . Larramendi, 6. 
943 67 51 18.
TOLOSA. Gauekoa. Leire Andres
Morant. Zabalarreta lorategiak, 1.  
943 67 38 49.

EGURALDIA

IKER IBARLUZEA

Gaur. Oso antzeko giroa.
Goizean behe-laino pixka
bat ager badaiteke ere, se-

gituan jasoko du eta egun osoan ze-
har zeru urdina eta eguraldi eguzki-
tsua nagusituko zaizkigu. Ipar/ipar-
ekialdeko haizeak joko du eta
tenperaturan ez da aldaketarik
emango, 21-22 graduan joko duela-
rik goia.  

Bihar. Giro epela. Goizeko
behe-lainoa desegin ostean,
zeru urdina eta eguraldi

eguzkitsua nagusituko dira egun
osoz, nahiz eta, uneren batean goi-
hodeiren bat edo beste ikusi. Haizeak
goizean hego/hego-mendebaldetik
joko du, arratsaldean aldiz ipar-ekial-
detik. Tenperatura igo egingo da eta
24-25 graduan joko du goia eguneko
erdiko orduetan.

TOLOSALDEKO ATARIAk ez du bere gain
hartzen egunkarian adierazitako esa-
nen eta iritzien erantzukizunik.


